
ভাবি মর্ত্তধামে থাকিতে এ পুরী
আবার কি হেতু লোক

যাইতে কামনা করে স্বর্গপুরী
ছাড়িয়া মরত-লোক?

ভুলিয়া সে ভ্রমে ভাবিতে ভাবিতে
মৃত্যুরূপ পুনঃ স্মরি;

কাতর অন্তরে উৎসুক হইয়া
আশারে জিজ্ঞাসা করি,

এই ভাবে নিত্য এ শোভা প্রকাশ
থাকে কি তোমার বনে?

এ আনন্দ-ধারা নাহি কি শুকায়
মৃত্যুশিখা-পরশনে?

ধরাতে সে জানি বিধির ছলনে
বৃথা সে শৈশব-নিধি!

কৈশোরে রাখিয়া মৃত্যু-ফণী শিরে
মানবে বঞ্চিলা বিধি!

এ কাননে পুনঃ আছে কি সে কীট
দারুণ করাল কাল?

আশারও কাননে এ স্বর্গ-পুত্তলি-
পথে কি আছে জঞ্জাল?

শুনি কহে আশা "কখন এখানে
পড়ে সে কালের ছায়া,

কিন্তু সে ক্ষণিক, নিবারি তাহাতে
নিমেষে প্রকাশি মায়া।

অশেষ কৌশলে করেছি নির্ম্মাণ
দিব্য অট্টালিকা ফুলে;

শোকতপ্ত প্রাণী প্রবেশে যে তায়
তখনি সকল ভুলে।

প্রবেশি তাহাতে পায় নিরখিতে
যে যাহা হয়েছে হার—

